
				આ પાનાનું પ્રુફરીડિંગ થઈ ગયું છે




	જગદીપઃ
	મને ગાદી અપાવવા માટે જ એણે બિચારીએ આ બધું કર્યું છે અને ખમ્યું છે. માતા વિના એવું કોણ કરે? માતૃત્વની ઘટના પ્રાણીઓને કેવી વરદાન રૂપ પ્રાપ્ત થઇ છે ! એ ઘટનામાં પ્રાણીઓના હૃદયનો ઉલ્લાસ કેવો અદ્ભૂત રીતે સમાયો છે?
(અનુષ્ટુપ)


માતૃત્વ પ્રભુએ સર્જી ઉપજાવ્યો મિઠો ઝરો;

કૃતજ્ઞતા, દયા, સ્નેહ સિંચાત નહિ તે વિના.     ૯૧








	દુર્ગેશઃ
	પશુઓ અને પક્ષીઓ જન્મ પછી થોડો કાલ જ માતૃત્વની કદર પિછાને છે. એમાં જ ખરે મનુષ્યજાતિ અને બીજાં પ્રાણીઓ વચ્ચેના ભેદનો આરંભ થાય છે. એ માતૃત્વની કદરથી જ મનુષ્ય કુટુમ્બ અને સમાજ ના ઉચ્ચ સાંસારિક બંધારણ તરફ વળે છે.


	જગદીપઃ
	અત્યારે તો એ સાંસારિક બંધારણમાં મને દુઃખભરી અને વિસંવાદી દ્વિવિધતા જણાય છે.
(પ્રિયંવદા)



પ્રણયના મધુર રંગની પિંછી

હૃદયના પટ પરે ફરંતિ જ્યાં,

સળગતો પ્રબળ અગ્નિ કષ્ટનો

નિકટ એ પટ પુઠે અદૃષ્ટ ત્યાં.    ૯૨






એ સુખ ખરું કે દુઃખ?




	દુર્ગેશઃ
	અ બન્ને ખરાં છે, અને એ બન્નેથી જ સાંસારિક બંધારણની ઉચ્ચતા ઘડાય છે અને સંવાદી થાય છે.


	જગદીપઃ
	સુખદુઃખને સંવાદ હોય કે ન હોય, પણ અત્યારે બિનશરતે દુઃખાગ્નિમાં પ્રવેશ કરવા હું તૈયાર છું. મારી વ્યાધિગ્રસ્ત માતા પાસે મને ત્વરાથી લઇ ચાલો.
[બન્ને જાય છે.]
 






અંક સાતમો
૧૪૫

